Тэма ўрока: Уводзіны. Літаратура і жыццё
Мэты і задачы ўрока: 
адукацыйныя – узнавіць і паглыбіць набытыя вучнямі ў пачатковай школе эмпірычныя веды пра літаратуру як мастацтва слова, пра яе тэматычную і жанравую разнастайнасць, пазнавальнае і выхаваўчае значэнне; прыгадаць вядомыя народныя выслоўі і выказванні выдатных дзеячаў беларускай культуры пра ролю асветы і кнігі ў жыцці чалавека; пазнаёміць пяцікласнікаў з вучэбным дапаможнікам па беларускай літаратуры (зместам, будовай, афармленнем, прызначэннем);

развіццёвыя – садзейнічаць развіццю звязнага маўлення, удасканаленню навыкаў выразнага чытання;

выхаваўчыя – спрыяць выхаванню пачуцця гонару і павагі да літаратурнай спадчыны.

Тып урока – вывучэнне новага матэрыялу.

Метады і прыёмы – слова настаўніка, рэпрадуктыўная і эўрыстычная гутарка, творчыя заданні.
Нагляднасць – партрэты і фотаздымкі славутых беларускіх асветнікаў; прыказкі, прымаўкі і выказванні пра ролю асветы і кнігі ў жыцці чалавека; карта краіны Літаратура.

Абсталяванне: эпіграфы, вучэбны дапаможнік «Беларуская літаратура. 5 клас».

Эпіграфы да ўрока:

Кнігі для мяне, як хлеб надзённы, неабходны.

(Тарас Шаўчэнка)
Роднае слова – гэта былі не толькі паэты, гэта было само жыццё, з яго раллёй і хлебам, з яго задушэўнымі песнямі і нявыказаным навакольным хараством.

(Янка Брыль)

Сярод хаты –

Стол для частунку, для бяседы,

А на сцяне – рог паляўнічы

І стрэльбіна старога дзеда,

І побач – з кнігамі паліца.

Я ўзяў адну, без пераплёту,

Відаць, шмат па руках хадзіла,

Відаць, чыталася з ахвотай...

“Мой родны кут, як ты мне мілы…”

(Максім Танк)

Бясследна нішто не міне,

Гісторыя слова адродзіць.

Ты – мост,

па якім да мяне

Мінуўшчына ў госці прыходзіць.

Мільгаюць старонкі твае –

I мы размаўляем з вякамі,

I продак да нас дастае

Радкамі, нібыта рукамі.

Учора і сёння –

Штодня –

У люты мароз і ў адлігу

Стварае людская радня

Жыцця непаўторную кнігу.

Мы пішам адменным пяром,

Што ўручана родным народам.

Пілот у нябёсах –

крылом,

Араты на полі –

нарогам. 

Мы – словы такога пісьма,

Якое ў вяках не сатрэцца.

Ты – мост,

па якім нездарма

Іду я з патомкам сустрэцца.









(Пятрусь Макаль) 

Слова – радасць, слова – чары,

Вобраз вечна юных вёсен, 

Ёсць ты ўсюды: ў сонцы, ў хмары, 

Ты глядзіш праз неба просінь. 

Лашчыш слых мой, слова-ззянне, Атуляеш сэрца ласкай,

Ноч і вечар, дзень, світанне 

Абняло ты, слова-краска.




(Якуб Колас)
Ход урока

1. Арганізацыйны момант.
2. Паведамленне тэмы, вызначэнне мэт і задач урока.
Сёння мы разам павандруем па такой незвычайнай і цікавай краіне Літаратуры і сустрэнемся з яе жыхарамі.

3. Вывучэнне новага матэрыялу. 
Літаратура – скарбніца духоўнага багацця кожнага народа, адкрываць і вывучаць якую – сапраўдны гонар і асалода.

Літаратурны твор – плён таленту, фантазіі, вопыту і працы аўтара, ён створаны пісьменнікам, у ім побач з мастацкім вымыслам і фантазіяй прысутнічае жыццёвая праўда. Майстар слова – пісьменнік – спачатку абдумвае, пра што напісаць, як пабудаваць твор, якія вобразы і характары стварыць і як выразней іх абмаляваць, каб зацікавіць чытача і заахвоціць да роздуму.

Мастацкі твор – заўсёды нечаканыя адкрыцці, новыя сустрэчы, моцныя перажыванні. Запрашаючы павандраваць у прасторы і часе, пісьменнік дапамагае нам спасцігаць само жыццё, таямніцы чалавечай душы, прымушае хвалявацца за сваіх герояў, суперажываць ім.

Каб зразумець мастацкі твор, нам патрэбны пэўны чытацкі талент – багатае ўяўленне, уменне ўзнаўляць створаныя пісьменнікам карціны, аналізаваць падзеі.

Кожны мастацкі твор напісаны мовай, нашы творы – беларускай. Слова – гэта найдаражэйшы скарб кожнага народа, які шануе сваю мову, лічыць яе сваім неацэнным духоўным набыткам. Высакародную традыцыю ўслаўлення сваёй мовы – найвялікшага духоўнага скарбу – маюць і беларусы. 
Сёння мы пяшчотна называем сваю мову роднай, матчынай. Шчырыя і пранікнёныя словы прысвячаюць сваёй мове беларускія пісьменнікі розных пакаленняў. У вершах і прозе яны выказваюць сваю любоў да роднага слова, замілаванасць і захапленне ім: «Магутнае слова, ты, роднае слова!» (Янка Купала); «Жывое ў вяках беларускае слова – народа душа і народа хвала» (Алесь Бачыла); «Мова, пявучая родная мова, ты – уладарка нявызнаных скарбаў» (Аляксей Зарыцкі).

Роднае слова – гэта першая крыніца, праз якую мы пазнаём сь.і. Неабходна шанаваць і старанна вывучаць родную мову. Яна дае нам магчымасць атрымліваць веды, вывучаць сваю гісторыю, пераймаць вопыт іншых людзей, праз кнігі пазнаваць людзей і само жыццё, разумець адно аднаго, дзяліцца сваімі думкамі. Кожны адукаваны чалавек павінен умець проста, зразумела і дакладна перадаваць свае думкі вусна і пісьмова. А гэта магчыма толькі тады, калі мы будзем ведаць, як правільна вымаўляць і пісаць словы, як выразна чытаць і як будаваць сказы, каб аформіць свае думкі правільна. Свабоднае валоданне роднай мовай дае таксама магчымасць спасцігнуць здабыткі нашай багатай нацыянальнай культуры.

Нашы продкі пакінулі нам багатую духоўную спадчыну – вусную народную творчасць, якую яшчэ называюць фальклорам. Беларускія народныя міфы, казкі, легенды, прыкметы і павер’і праз стагоддзі з дапамогай надзвычай выразнай і прыгожай роднай мовы перадаюць нам мудрасць, веды, вопыт нашых прашчураў. Сіла і краса народнага мастацтва надзвычай яскрава адлюстравана ў народных песнях, загадках, прыказках. Яшчэ з далёкіх часоў беларуская мова нястомна служыць народу. Бліскучыя ўзоры ўжывання слова сведчаць пра багаты жыццёвы вопыт і добры густ нашых продкаў. 

Работа над зместам эпіграфаў

а) Выразнае чытанне эпіграфаў настаўнікам.
б) Удумлівае прачытанне выказванняў вучнямі самастойна.

в) Гутарка па пытаннях:
1. Вы, безумоўна, заўважылі, з якой пяшчотай пісьменнікі гавораць пра сваю мову і літаратуру пра іх багацце і прыгажосць. Як звяртаюцца мастакі да беларускага слова і кніг? Што яны значаць для аўтараў?

2. Якія вобразы перадаюць захапленне роднай мовай і літаратурай? Які з гэтых вобразаў падаўся вам найбольш выразным?

3. Ці ёсць у вашым успрыманні мовы і літаратуры што-небудзь сугучнае пачуццям аўтараў? Выкажыце свае адносіны.
Чытанне артыкула вучэбнага дапаможніка «Дарагія сябры» (с. 3–4)
 настаўнікам

Гутарка па пытаннях:

1. Як называюць людзей, якія ўмеюць цікава апавядаць і прыгожа спалучаць словы? (Пісьменнікі.)

2. Аўтар артыкула Людміла Цітова сцвярджае, што «Краіна літаратуры – гэта валадарства кніг, у якіх захавана духоўнае багацце ўсяго чалавечага роду, досвед і мудрасць нашых продкаў і сучаснікаў – ад фальклорных калыханак, загадак і казак да найноўшых шэдэўраў мастацкага слова”. Ці згодныя вы з гэтым выказваннем? Чаму? 

3. З творамі якіх беларускіх пісьменнікаў вы знаёміліся ў пачатковай школе?

Работа з картай “Краіна Літаратура”

1. Якія героі могуць жыць у Замку Фальклору?

2. Што такое Дарога Адкрыццяў, куды яна нас можа прывесці?

3. Што такое Замак Фантазіі, хто ў ім жыве, чым займаецца яго насельніцтва?

4. З чым мы можам пазнаёміцца ў Вобласці Паэзіі і Маёнтку Прозы?

5. Хто насяляе Замак Тэм і Сюжэтаў і Браму Літаратурных герояў? Хто з герояў творах, прачытаных у пачатковых класах, вам найбольш спадабаўся і запомніўся? Чаму?

6. Якая варта жыве ў Браме Крытыкаў?

7. Куды прывяла нас Дарога Адкрыццяў? Што гэта за Каралеўства? Хто яго насяляе?

Знаёмства з вучэбным дапаможнікам

Мы з вамі здзейснілі падарожжа па Краіне літаратуры, а цяпер давайце павандруем па вучэбным дапаможніку.

1. З якіх раздзелаў складаецца вучэбны дапаможнік? Давайце зачытаем іх назвы і паспрабуем адказаць, пра што будзе ісці гаворка ў іх.

2. Творы якіх жанраў мы з вамі будзем вывучаць у 5 класе?

3. 3 творамі якіх пісьменнікаў пазнаёмімся?

4. Што знаходзіцца акрамя твораў у вучэбным дапаможніку? Як вы разумееце, што такое “кароткі слоўнік літаратурных паняццяў”?

5. Паглядзіце на фотаздымкі, якія ёсць на форзацы у вучэбным дапаможніку. Апішыце, свае ўражанні ад іх.

6. Як бы вы аформілі вокладку вучэбнага дапаможніка, калі б былі мастаком?

4. Замацаванне вывучанага

Складанне сінквейнаў «літаратура» і «кніга»

5. Абагульненне.
Такім чынам, мы сёння павандравалі па цікавай і незвычайнай краіне літаратуры, пазнаёміліся з яе героямі. Давайце паслухаем яшчэ некалькі выказванняў пісьменнікаў пра ролю літаратуры ў жыцці чалавека:

Для мяне кніга заўсёды была цудам. Яна была для мяне, можна сказаць, – настаўнікам жыцця (Iван Мележ).

Заўсёды з любай кніжкай быў,

I быццам аж мільёны жыццяў

Я за адно сваё пражыў (Пятрусь Броўка).

6. Падвядзенне вынікаў, выстаўленне адзнак.
7. Рэфлексія

Працягніце фразу

Сёння я даведаўся…

У мяне атрымалася…

Я буду…

Мне было…

8. Інфармацыя пра дамашняе заданне і інструктаж па яго выкананні
Заданне даецца на выбар:

1. Падрыхтаваць праект “Чароўная краіна Літаратура” (намаляваць карту, скласці гімн, прыдумаць геаграфічныя назвы, напісаць кароткую гісторыю краіны).

2. Запісаць у літаратурныя сшыткі асацыятыўны рад да слоў «літаратура» і «кніга». Побач напісаць словы, якія не стасуюцца з паняццямі «літаратура» і «кніга». 

3. Скласці алфавіт “Літаратура”:

Л –

І –

Т –

А –

Р –

А –

Т –

У –

Р –

А –

Тэма ўрока: Анатоль Кудравец “Цітаўкі”. Сюжэт літаратурнага твора
Мэты і задачы ўрока: 
адукацыйныя – спрыяць знаёмству вучняў са зместам апавядання, дапамагчы вызначыць ключавыя эпізоды, важныя для характарыстыкі герояў, асэнсаваць этапы развіцця дзеяння, акрэсліць ланцужок падзей; назапашваць матэрыял, неабходны для характарыстыкі Кастуся і дзеда Агея, звярнуць увагу вучняў на спосабы абмалёўкі персанажаў, адносіны аўтара да герояў апавядання;

развіццёвыя – садзейнічаць развіццю вуснага маўлення, удасканаленню навыкаў выразнага чытання;

выхаваўчыя –спрыяць выхаванню павагі да пажылых людзей.

Тып урока – урок камбінаванай будовы.

Метады і прыёмы – слова настаўніка, рэпрадуктыўная і эўрыстычная гутарка.

Нагляднасць – партрэт А. Кудраўца.

Абсталяванне: памятка “сюжэт літаратурнага твора”, вучэбны дапаможнік «Беларуская літаратура. 5 клас».

Ход урока

1. Арганізацыйны момант.
2. Паведамленне тэмы, вызначэнне мэт і задач урока.
Сёння мы з вамі пачнём вывучаць апавяданне Анатоля Кудраўца “Цітаўкі”, давайце падумаем разам, якія задачы мы павінны вырашыць, каб раскрыць тэму нашага сённяшняга ўрока?

3. Праверка дамашняга задання.
– Праслухоўванне замалёвак-разважанняў пра ролю бацькоў у жыцці чалавека.

– Складанне сінквейнаў “Маці” і “Бацька”.

– Складанне алфавітаў:

М –

А –

Ц –

І –

Б –

А –

Ц –

Ь –––––––––––––––––––––––––––––––––––––––––––––––––––

К –

А –

4. Вывучэнне новага матэрыялу.
Анатоль Кудравец – адзін з прадстаўнікоў пакалення “дзеці вайны”, як і Янка Сіпакоў, Віктар Казько і многія іншыя беларускія пісьменнікі. «Вайна наклала глыбокi адбiтак на нашу псiхалогiю, на наша светаадчуванне, вызначыла ў значнай ступенi нашу маральна-фiласофскую арыентацыю (вядома, не толькi ў негатыўным, але i ў станоўчым сэнсе, у сэнсе нашай большай жыццястойкасцi, больш устойлiвага аптымiзму) … мы, жывыя сведкi вайны, не маем маральнага права маўчаць», – сказаў Анатоль Вярцiнскi. Апошнія словы гэтага выказвання – «Не маем маральнага права маўчаць» – можна ўзяць эпiграфам да ўсёй творчасці «філалагічнага пакалення». Лёс гэтага пакалення ў многім драматычны і нават трагічны – жорсткая, кровапралітная вайна, пасляваенныя нягоды. 

Афіцыйнай датай нараджэння пісьменніка лічыцца 1 студзеня 1936 года. Так запісана ў яго атрыманых пасля вайны дакументах, але на самай справе нарадзіўся А. Кудравец 26 сакавіка 1937 годзе ў вёсцы Аколіца Клічаўскага раёна. Жахі, боль і пакуты вайны малы хлопчык убіраў у сваю чулую душу, запамінаў, каб пасля ўзнавіць на паперы. У 1949 годзе бацька будучага пісьменніка трагічна загінуў, і вялікую сям’ю, у якой было шасцёра дзяцей, падымала і выводзіла ў свет маці. 
Анатоль Кудравец як пісьменнік выявіў выдатнае веданне дзіцячай псіхалогіі, сутнасці і асаблівасцей узаемаадносінаў дзяцей з дарослымі. Менавіта асабістая біяграфія натхніла пісьменніка на напісанне апавядання “Цітаўкі”.

Адным з галоўных герояў апавядання Анатоля Кудраўца “Цітаўкі” з’яўляецца дзед Агей, чалавек з няпростым, складаным лёсам. Праз страшныя выпрабаванні прайшоў гэты герой, але не ачарсцвеў душою. Другі герой апавядання – падлетак Кастусь. Ён яшчэ толькі спазнае жыццё. Для чаго ж Анатоль Кудравец у сваім творы звёў такіх розных людзей? Што іх  аб’ядноўвае – старога і малога? У творы апавядаецца пра такія далёкія для нас пасляваенныя гады. Ці з’яўляецца ідэйны змест твора актуальным у наш час? Адказаць на гэтыя пытанні мы паспрабуем пасля знаёмства з апавяданнем Анатоля Кудраўца “Цітаўкі”. 

Выразнае чытанне апавядання настаўнікам або падрыхтаваным вучнем

Слоўнікава-лексічная работа

Слоўнічак

Лагчына – нізкае месца, нізіна.

Цітаўкі – гатунак яблыкаў (буйныя кісла-салодкія плады).
Сенечкі (сенцы) – трохсценная прыбудова да хаты з боку дзвярэй.
Калектывізацыя – аб'яднанне дробных сялянскіх гаспадарак у буйныя калектыўныя гаспадаркі.
“Царская” вайна – Першая сусветная вайна (1914–1918).

Георгіеўскі крыж – вышэйшая ўзнагарода для салдат за баявыя заслугі і адвагу.

“Гражданская” вайна (грамадзян) – узброеныя канфлікты паміж рознымі палітычнымі і сацыяльнымі групамі на тэрыторыі былой Расійскай імперыі, якія ўзніклі пасля Кастрычніцкай рэвалюцыі 1917 года.
Рэўматызм – захворванне апорна-рухальнага аппарату.
Падаткнуць – тут: выдаць (тайну).

Пільны – тут: неадкладны, вельмі патрэбны.

Латашыць – рваць без разбору, псуючы і спусташаючы.

Сажалка – штучны вадаём.

Апорт – гатунак зімовых яблыкаў.
Рызіна (рыззё) – падранае, зношанае адзенне.

Ложа – драўляная частка ружжа, да якой прымацаваны ствол.
Ілля – старажытнае народнае свята дажджоў і навальніц, якое адзначаецца 2 жніўня ў гонар Іллі-прарока.

Шорхкі – сухі, шурпаты, агрубелы.

Под – ніжняя паверхня ў печы.
Ражон – завостраны дубчык.

Барзджэй – тут: хутчэй.

Тук – растоплены тлушч.
Золасць (золь) – сырое, пранізлівае халоднае надвор’е.
Вывучэнне паняцця па тэорыі літаратуры. Чытанне артыкула “Пра сюжэт літаратурнага твора” (с. 67–69)

Запіс у сшытак па літаратуры кароткага вызначэння і памяткі

Сюжэт – паслядоўнае разгортванне падзей, у якіх выяўляюцца характары і ўзаемаадносіны герояў. Сюжэт звычайна будуецца на канфлікце – сутыкненні, супярэчнасцях характараў персанажаў. Як правіла, у пачатку аповеда пісьменнік як бы рыхтуе чытача да ўспрымання падзей, якія яшчэ адбудуцца: знаёміць з месцам і часам дзеяння, з галоўнымі героямі. Гэта – экспазіцыя твора. Далей адбываецца падзея, якая “ўцягвае” герояў у асноўнае дзеянне. Гэта – завязка сюжэта. Затым дзеянне пачынае інтэнсіўна разгортвацца і, нарэшце, дасягае найбольшага напружання – кульмінацыі. Гэта самыя важныя падзеі ў лёсе герояў: яны выклікаюць у чытача найболыныя хваляванні і перажыванні. Пасля гэтага асноўнае дзеянне ідзе на спад і заканчваецца развязкай.
	Сюжэтныя элементы

	Экспазіцыя
	Уступ да дзеяння, які настройвае чытача на ўспрыманне твора, канфлікту, тэмы, герояў, падзей. Знаёмства чытача з месцам, часам дзеяння і героямі.

	Завязка дзеяння
	Падзея (выпадак) або некалькі, з якой пачынаецца дзеянне і якія ўцягваюць у герояў у барацьбу, канфлікт, спрэчку.

	Развіццё дзеяння
	Падзеі ў руху, зменах, спалучэнні, якія вынікаюць з сутыкнення, барацьбы герояў.

	Кульмінацыя
	Момант найвышэйшага напружання ў развіцці дзеяння, апагей дзеяння.

	Развязка
	Вынік развіцця дзеяння, завяршэнне падзей, развязка канфлікту або падзея, у якой вырашаецца канфлікт і пасля якой развіццё дзеяння спыняецца.


5. Вывучэнне першаснага ўспрымання.
1. З творам якога пісьменніка мы пазнаёміліся? Што вы запомнілі пра гэтага мастака слова?

2. Чым уразіў і спадабаўся вам гэты твор?

3. Хто з герояў запомніўся і чым?

4. Якія старонкі апавядання вы слухалі з асаблівым хваляваннем?
5. Якія карціны ўзніклі ў вашым уяўленні пасля знаёмства з апавяданнем? Паспрабуйце перадаць іх словамі, намаляваць вусна. 

6. Замацаванне вывучанага
1. Што вы даведаліся пра дзеда Агея? Зачытайце радкі зтвора, дзе даецца характарыстыка гэтага героя (с. 53–54 ад слоў “Дзеду было за семдзесят…” да “… з кім можна было б перакінуцца словам, седзячы ля траскучага цяпла”). 

2. Як Анатоль Кудравец ставіцца да старога Агея?

3. Хто такі Кастусь? Чаму часцей за ўсё да дзеда Агея ішоў менавіта ён? Зачытайце радкі з твора (с. 52–53 ад слоў “Часцей за ўсё ў будку даводзілася ісці Кастусю…” да “Кастусь быў самым цярплівым і ўважлівым дзедавым слухачом”, с. 54 ад слоў “Часцей за ўсіх прыбягаў на агонь Кастусь” да “Яны аж рыпяць, калі труцца адзін аб адзін…”).

4. Якія героі яшчэ сустракаюцца ў апавяданні?

5. Што прапаноўвае Валік Кастусю пры сустрэчы ля магазіна? 
6. Чым займаліся Кастусь і яго сябры ў пасляваенныя часы?

7. Падвядзенне вынікаў, выстаўленне адзнак.

8. Рэфлексія

Акрэсліце ступень пазнавальнай актыўнасці на ўроку:

“Высокая”

“Сярэдняя”

“Нізкая”

9. Інфармацыя пра дамашняе заданне і інструктаж па яго выкананні
1. Перачытаць апавяданне.

2. Скласці план апавядання, вызначыць асноўныя этапы сюжэта (экспазіцыю, завязку, развіццё дзеяння, кульмінацыю, развязку).

3. Падрыхтаваць пераказ аднаго з эпізодаў на выбар.

4. Стварыць малюнкі да эпізодаў (па жаданні).

Тэма ўрока: Анатоль Кудравец “Цітаўкі”. Сталенне Кастуся
Мэты і задачы ўрока: 
адукацыйныя – спрыяць узнаўленню вучнямі асноўных эпізодаў апавядання, падсумаваць назіранні вучняў за паводзінамі герояў, звяртаючы ўвагу на раскрыццё душэўнага стану персанажаў, разважаць над магчымым далейшым лёсам Кастуся;

развіццёвыя – удасканальваць уменні вучняў характарызаваць літаратурнага героя, пераказваць тэкст па плане, даваць асабістую ацэнку ўчынкам герояў, садзейнічаць развіццю вуснага маўлення, удасканаленню навыкаў выразнага чытання;

выхаваўчыя – выхоўваць пачуццё спагады і чуласці да іншых людзей, адказнасці за свае ўчынкі.

Тып урока: урок камбінаванай будовы.

Метады і прыёмы – слова настаўніка, рэпрадуктыўная і эўрыстычная гутарка, творчыя заданні.

Нагляднасць – выстава вучнёўскіх малюнкаў.

Абсталяванне: вучэбны дапаможнік «Беларуская літаратура. 5 клас»; памятка сюжэт літаратурнага твора.
Ход урока

1. Арганізацыйны момант.
2. Праверка дамашняга задання.
Гутарка па пытаннях

1. Што такое сюжэт літаратурнага твора?

2. Якія асноўныя этапы звычайна выдзяляюць у развіцці сюжэта? Як называецца самы напружаны момант у развіцці сюжэта?

3. Прааналізуйце, як развіваецца сюжэт у адным з апавяданняў (на ваш выбар), якое вы нядаўна прачыталі.

Абмеркаванне вучнёўскіх планаў апавядання. Складанне калектыўнага плана
Варыянты планаў

1. Калгасны вартаўнік:

а) будка пасярод сада;

б) складаны лёс старога Агея;

в) “хвароба” дзеда.

2. “Небяспечная змова”:

а) сустрэча хлопцаў ля магазіна;

б) уражанні ад рыбалкі;

в) “Сёння зробім “налёт” на Агея”;

г) “Толькі гэта апошні раз”.

3. У гасцях у дзеда:

а) “ля будкі гарэў агонь”;

б) сапсаваны настрой Кастуся;

в) дапамога дзеду;

г) шчырасць і гасціннасць Агея;

д) насцярожанасць хлопчыка;

е) нечаканая хвароба вартаўніка.

4. “У кіно ў гэты вечар Кастусь не пайшоў”:

а) злосць на сяброў;

б) “ён хворы… зусім хворы”;

в) незразумелая дзедава ўсмешка.

1. Наведванне старога вартаўніка Агея.

2. Небяспечная змова.

3. Вячэра з дзедам Агеем.

4. Рабаванне сада.

5. Кастусь у роспачы.

1. «Часцей за ўсё ў будку даводзілася ісці Кастусю».
2. «Дзеду было за семдзесят».
3. «Сёння зробім налёт на Агея».
4. «Ля будкі гарэў агонь».
5. «Перарваў расказ Бобік...».
6. «У кіно ў гэты вечар Кастусь не пайшоў».
Пераказ эпізодаў апавядання і дэманстрацыя ілюстрацый да іх

3. Паведамленне тэмы, вызначэнне мэт і задач урока.
Сёння на ўроку мы працягнем вывучэнне апавядання Анатолья Кудраўца “Цітаўкі”. 

4. Вывучэнне новага матэрыялу

Гутарка па пытаннях, выкананне заданняў

1. Раскажыце пра лёс старога Агея. Які думкі, пачуцці і перажыванні выклікала ў вас апісанне жыцця дзеда Агея?

2. Чаму ў дачыненні да асобы дзеда Агея Анатоль Кудравец у апавяданні піша: «Каму расказваць, часам бывае не так ужо і важна»? 
3. Чаму аўтар не апавядае да канца ваенную гісторыю дзеда Агея? Раскажыце, што б магло яшчэ здарыцца на вайне?
4. Назавіце асноўныя рысы характару Кастуся. Адказ падмацуйце цытатамі з твора.

5. Хто такі Валік? Зачытайце радкі, у якіх апісваецца яго знешні выгляд.

6. Ці спадабаўся вам Валік? Чаму? 

7. Чаму Кастусь спачатку не падтрымаў прапанову Валіка? Чаму потым ён змяніў сваё рашэнне, перадумаў?

8. Як вы ацэньваеце згоду Кастуся «загаварыць» дзеда Агея за білет у кіно?

9. Што мае на ўвазе аўтар, гаворачы пра Кастуся: «А чым бліжэй дарога падыходзіла да саду, пераступаў нагамі ўсё цішэй і цішэй»? 
10. Як дзед Агей сустрэў Кастуся? Якімі яблыкамі ён пачаставаў хлопчыка?

11. Які момант у творы з’яўляецца самым напружаным? Чаму вы так лічыце? Перакажыце яго, змяніўшы трэцюю асобу першай (апавяданне павінна весціся ад імя Кастуся).
12. Пісьменнік заўважае: «I Кастусю здалося, што дзед неяк дзіўна ўсміхаецца». Як вы лічыце, чаму «дзед неяк дзіўна ўсміхаецца»? Чаму ўсміхаецца дзед Агей?

13. Прачытайце па асобах дыялог Кастуся з сябрамі. Як і чаму, на вашу думку, змяніўся настрой Кастуся? 
14. Што адчувае Кастусь? Чаму вы так думаеце? «Злосць на сябе і на хлопцаў сціснула яму горла, і ён заплакаў». Чаму заплакаў Кастусь? 
15. Звярніце ўвагу на словы, пры дапамозе якіх Анатоль Кудравец перадае душэўны стан Кастуся. 
16. Чаму, на вашу думку, у гэты вечар Кастусь не пайшоў у кіно? 
Мастацкае расказванне

1. Апішыце наступную сустрэчу дзеда Агея і Кастуся.

2. Дапішыце апавяданне (магчымы фінал).

Складанне сінквейна “Кастусь


Кастусь


5. Замацаванне вывучанага
Гутарка па пытаннях

1. Як вы думаеце, ці хацелі хлопцы зла дзеду Агею? Адказ пракаментуйце.

2. Ці можна Кастуся назваць станоўчым героем? Чаму?

3. Ці вырасце з Кастуся добры чалавек? Адказ падмацуйце прыкладамі з тэксту, якія пацвярджаюць вашы думкі.

Складанне кластара “Узаемаадносіны Кастуся і дзеда Агея”


Кастусь  





          



   Дзед Агей





6. Абагульненне
Слова настаўніка

Галоўная думка апавядання Анатоля Кудраўца «Цітаўкі» заключаецца ў тым, што кожны з нас павінен памятаць – чалавек у розных абставінах павінен заставацца чалавекам, паважаць іншых людзей, умець несці адказнасць за свае ўчынкі. На прыкладзе ўзаемаадносін галоўных герояў А. Кудравец паказвае важнасць такіх чалавечых якасцей, як сумленнасць, дабрыня, давер і чуласць.

7. Падвядзенне вынікаў, выстаўленне адзнак

8. Рэфлексія. Працягніце фразу:
· Самае цікавае...

· Самае цяжкае...
· На якія думкі наводзіць...

9. Інфармацыя пра дамашняе заданне і інструктаж па яго выкананні
1. Цытатная характарыстыка галоўных герояў твора – Кастуся і дзеда Агея (па варыянтах).

	Герой
	Цытата

	1. Узрост.
	

	2. Знешні выгляд.
	

	3. Біяграфія (што ведаем пра героя).
	

	4. Рысы характару.
	

	5. Адносіны да іншых герояў.
	


2. Ліст да сябра, дзе вы просіце ў яго прабачэння за дрэнны ўчынак (па жаданні) ці сачыненне-мініяцюра «Шануйце старасць».

3. Прыгадайце цікавы жыццёвы выпадак, удзельнікам або сведкам якога вы былі. Ці магло б гэта здарэнне стаць сюжэтам для вашага аповеду? Паспрабуйце вусна аформіць вашу замалёўку, папярэдне прадумаўшы ўсе этапы яе сюжэта: экспазіцыю, завязку, развіццё дзеяння, кульмінацыю, развязку (па жаданні).

Тэма ўрока: Максім Багдановіч. Верш “Зімой”

Мэты і задачы ўрока: 
адукацыйныя – даць вучням уяўленне пра пейзажную лірыку; дапамагчы вучням уявіць паэтычны малюнак зімовага вечара, адчуць яркасць, вастрыню мастацкага светаадчування, убачыць за вершаванымі радкамі фальклорна-рамантычныя карціны, вызначыць вобразна-выяўленчыя сродкі мовы;

развіццёвыя – удасканальваць уменне выразна чытаць паэтычныя творы; пашыраць лексічны запас вучняў;

выхаваўчыя – выхоўваць пачуццё замілаванасці незвычайным вакол нас і любоў да роднага краю.
Тып урока: урок вывучэння новага матэрыялу.
Метады і прыёмы – слова настаўніка, рэпрадуктыўная і эўрыстычная гутарка, выразнае чытанне.
Нагляднасць – партрэт М. Багдановіча, мультымедыйная прэзентацыя “М. Багдановіч. З прыродай зліўшыся душой...”, музычныя творы А. Вівальдзі, аўдыёзапіс верша “Зімой”, рэпрадукцыі карцін А. Саўрасава “Зімовая ноч”, І. Левітана “Зімой у лесе”, В. Бялыніцкага-Бірулі “Зімовы сон”, У. Савіча “Стары гасцінец”
Абсталяванне: камп’ютар, праектар, экран, вучэбны дапаможнік “Беларуская літаратура. 5 клас”.
Эпіграфы да ўрока: 
“Чатырохгранная ваза – гэта прырода, дзе чатыры грані – поры года. I Зіма зноў заснежыла...” (А. Наўроцкі). 
“Вобразы прыроды былі для Багдановіча сімвалам вечнасці чалавека на зямлі, магутнасці народа, сімвалам немінучага адраджэння краю, абнаўлення яго гістарычнага жыцця, прыходу лепшага будучага” (А. Лойка).
Ход урока

1. Арганізацыйны момант. 
2. Паведамленне тэмы, вызначэнне мэт і задач урока. 
Сёння наш урок будзе зімовым. Нарэшце выпаў снег, вы заўважылі, як змянілася ўсё навокал? Як змяніўся наш настрой, калі фарбы замест шэрых і няўтульных сталі белымі, блакітнымі – чыстымі і святочнымі? Так, сапраўдная зіма дорыць нам адчуванне спакою, урачыстасці, чысціні, святочнасці. Зімой, 9 снежня, мы святкуем і дзень нараджэння нашага беларускага паэта Максіма Багдановіча, якога мы з гонарам называем зоркай нашай паэзіі. З адным з пейзажных вершаў паэта мы пазнаёмімся сёння. Верш мае назву “Зімой”. Запрашаю вас у свет Багдановічавай зімы, дакладней – зімовага вечара.
3. Вывучэнне новага матэрыялу.

Выразнае чытанне верша настаўнікам.
Настаўнік чытае на памяць верш М. Багдановіча “Зімой” пры закрытых падручніках не толькі таму, што гэты твор праграма рэкамендуе для завучвання, але і з мэтай стварэння адпаведнай псіхалагічнай атмасферы ў класе. 

Праслухоўванне сімфоніі італьянскага кампазітара Антонія Вівальдзі “Поры года” (урывак “Зіма. Студзень”). 

Паўторнае чытанне верша вучнямі (або праслухоўванне фоназапісу
).

Гутарка.
– Ці спадабаўся верш?

– Які настрой выклікаў верш? Што ўзрушыла, усхвалявала? 

– Якія малюнкі ўзніклі пры чытанні?

– Як паэт малюе, паказвае прыроду. 
Слоўнікава-лексічная работа. 

Вучням даецца заданне ўстанавіць адпаведнасць паміж словамі і іх лексічнымі значэннямі (с. 139–140).

З мэтай узбагачэння лексікону вучняў настаўніку варта звярнуцца на наступнага каментарыя культуразнаўчага зместу. 

Мара – боства смерці. Смерць ва ўяўленні чалавека – сон. Бярозы заснулі. Бяроза сімвалізуе сабою цнатлівасць, чысціню маладых дзяўчат і жанчын. Вобраз бярозы даволі часта згадваецца ў народных песнях.

Рыза – адзенне святара. Святар – пасрэднік паміж Богам і чалавекам. Рыза срэбная (с. 331). Срэбра сімвалізуе чысціню, цнатлівасць. Срэбра – метал месяца, атрыбут антычнай багіні Артэміды (у рымскай міфалогіі – Дзіяна). Гэта колер святла, надзеі і мудрасці. Адсюль і прыказка: “Слова – серабро, маўчанне – золата”. Усё замерла, маўчыць у зімовай прыродзе.
У вершы М. Багдановіч асаблівую ўвагу надае сіняму і беламу колерам. Сіні – бясконцасць, вечнасць, ісціна, адданасць, вера, чысціня, духоўнае і інтэлектуальнае жыццё. Белы – сімвал чысціні, ісціны, ахвярнасці, цнатлівасці і боскасці (божественности). Гэта хрысціянскі колер, ён сімвалізуе пераход з аднаго стану ў другі.
Настаўнік зверне ўвагу вучняў на тое, з якой мэтай ужывае аўтар зварот да званочкаў, да коней. Конь – сімвал руху, няспыннасці жыцця. Гэта ўлюбёны вобраз Максіма Багдановіча. Белы конь – сімвал сонечнага святла, жыцця і духоўнага прасвятлення. Калі б’юць званы – гэта заклік да малітвы. Бомы-званочкі, якія пяшчотна звіняць, сімвалізуюць шчасце. Звон бомаў адганяе зло, нават перамагае, забівае яго. (Перад уваходам у хату многія вешаюць званочкі.) Звон таксама сімвалізуе ход часу.
Паэт перадае свой унутраны стан: “У грудзях пачала кроў кіпець”. Лічаць, што кроў утрымлівае жыццёвую энергію, дух асобы. Энергія (грэч. епеrgeіа – дзеянне, дзейнасць) – рух наперад. Кожнае слова М. Багдановіч напаўняе хвалюючай жыццёвай энергіяй. 

Гутарка па пытаннях, змешчаных на с. 140 вучэбнага дапаможніка.

– Чаму паэт называе месяц вільготным, а зімовы вечар звонкім, хаця ў прыродзе вельмі ціха, мяцель не вее, сціхнуў вецер?

– Пры дапамозе якіх сродкаў (лексічных і гукавых) дасягаецца незвычайная паўната і глыбіня паэтычнага малюнка зімовага вечара? (Звяртаецца ўвага на шэраг азначэнняў, прапануецца выбраць з іх тыя, праз якія якраз і ствараецца гукавы фон вечара – звонкі і скрыпучы. Паэтычная карціна вечара ствараецца яшчэ і за кошт адпаведнага падбору галосных гукаў, пераважна [а], [о]: яны перадаюць розгалас, які чуецца ў марозным зімовым паветры: Здароў, марозны, звонкі вечар… Звонкасць дасягаецца за кошт гукаў [з], [с], [р], [ч], якія сустракаюцца ў кожным слове радка). 

Чытанне азначэння слова гукапіс на с. 171 вучэбнага дапаможніка і запіс у сшыткі.

– Як вы разумееце наступны выраз: Як мары, белыя бярозы пад сінявой начной стаяць? Як называецца выкарыстаны паэтам вобразны сродак? (Гэта параўнанне.)

– Скіруем свой позірк да нябёсаў. Вы заўважылі, якія зоркі, чаму яны так сябе паводзяць? (У небе зоркі ад марозу, пахаладзеўшыя, дрыжаць – гэта прыродная з’ява сведчыць пра моцны мароз. Зоркі нібы дрыжаць ад холаду. Гэта метафара.)
Стылістычны эксперымент: апусціць у вершы словы марозны, звонкі, скрыпучы, мяккі, празрысты, светлы, срэбны і інш.; замест пропускаў уставіць свае азначэнні зімовых з’яў, параўнаць з паэтавымі і адзначыць, якія з іх больш уражваюць.

Чытанне ў вучэбным дапаможніку артыкула “Пра эпітэт” (с. 146–148) і гутарка, скіраваная на замацаванне атрыманай інфармацыі:

– Які мастацкі сродак мовы называецца эпітэтам?

– Якая роля эпітэтаў у мастацкім творы?
4. Замацаванне вывучанага.
Выкананне рознаўзроўневых заданняў.

1 варыянт (4 узровень)
У вершы многа звароткаў. Знайдзіце іх і выпішыце. Падумайце, як вытлумачыць ролю звароткаў у выяўленні аўтарскіх пачуццяў.
2 варыянт (5 узровень) 

Прачытайце верш самастойна і выпішыце эпітэты (прыметнік + назоўнік). 

Марозны, звонкі вечар

Скрыпучы, мяккі снег

лёгкіх санак 

белыя бярозы 

пахаладзеўшыя зоркі 

вільготны месяц 

празрысты светлы стоўп 

срэбная рыза 

сінеючыя снягі 

вясёлыя бомы

3 варыянт (5 узровень) 

У літаратурным слоўніку прачытаць, што такое алітарацыя і знайсці прыклады ў вершы. (Гэты фанетычны сродак не вывучаецца ў 5 класе, але верш “Зімой” – выдатны прыклад, каб яго растлумачыць, тым больш, што заданне 5 узроўню.)

Вучні запісваюць наступныя прыклады: Здароў, марозны, звонкі вечар! Здароў, скрыпучы мяккі снег! (М. Багдановіч) і адказваюць на пытанні: Для чаго паэт выкарыстоўвае алітарацыю, што ён хоча, каб мы пачулі?

Распрацоўка партытуры.
Пры складанні партытуры выразнага чытання вучні карыстаюцца наступнымі ўмоўнымі абазначэннямі.

1. Асноўны націск _______ (слова падкрэсліваецца адной гарызантальнай рыскай).
2. Апорны націск --------- (слова падкрэсліваецца пункцірам).
3. Кароткая паўза ┴ (перпендыкуляр).
4. Паўза першай даўжыні | (адна вертыкальная рыска).
5. Паўза другой даўжыні || (дзве вертыкальныя рыскі).

6. Павышэнне голасу 

(стрэлка ўверх).

7. Паніжэнне голасу 

(стрэлка ўніз).

5. Абагульненне.

Параўнанне верша з рэпрадукцыямі карцін мастакоў-пейзажыстаў А. Саўрасава “Зімовая ноч”, І. Левітана “Зімой у лесе”, В. Бялыніцкага-Бірулі “Зімовы сон”, У. Савіча “Стары гасцінец”, Э. Рымаровіча “Раўбічы” (Вучні адзначаць, што мастакі па-свойму перадалі непаўторнасць зімовага краявіду, выявілі сваё ўспрыманне зімовай прыроды.) 

Слова настаўніка. На сённяшнім уроку мы мелі магчымасць разам з Максімам Багдановічам падыхаць марозным паветрам зімовага вечара, пранесціся ў часе на санках, запрэжаных коньмі, насустрач Жыццю. 
6. Падвядзенне вынікаў, выстаўленне адзнак.
7. Рэфлексія “Закончы фразу”.
“На ўроку мне спадабалася...” 

“На ўроку мне не спадабалася...” 

8. Інфармацыя пра дамашняе заданне і інструктаж па яго выкананні.
Верш М. Багдановіча “Зімой” вывучыць на памяць. Выканаць заданне 7, 8 (с. 140–141 вучэбнага дапаможніка). Падрыхтаваць фотакалаж або калаж з рэпрадукцый і ўласных малюнкаў на тэму «Зімовы пейзаж».

� Тут і далей пададзены старонкі вучэбнага дапаможніка: Цітова, Л. К. Беларуская літаратура: вучэб. дапам. для 5-га кл. агульнаадукац. устаноў з беларус. і рус. мовамі навучання: у 2 ч. / Л. К. Цітова. – Мінск: Нац. ін-т адукацыі, 2009. 





� Творы па беларускай літаратуры для завучвання на памяць: паэмы, вершы, проза, песні: гукавое электроннае выданне на 2 кампакт-дысках. – Мінск, 2007.








